
Kənd təsərrüfatının inki-
şafı isə xüsusilə diqqəti cəlb 
edir və Qazaxa son illərdə yolu 
düşməyən adamların heyrətinə və 
təəccübünə səbəb olur: “Nə? Tü-
tün? Kartof? Çiyələk?...”. Səmimi 
deyirəm və bilirəm ki, qazaxlılar 
bundan inciməz. Yayda da, qışda 
da yolum nə vaxt Qazaxa dü-
şürdü, ucu-bucağı görünməyən 
boş torpaq sahələrində nə bir 
texnikaya, nə bir kimsəyə rast 
gəlmək mümkün deyildi və istər-
istəməz düşünürdüm: “Deyəsən, 
qazaxlılar qonşu rayonların 
adamları ilə müqayisədə nisbətən 
tənbəldirlər...”. Hətta bu fikrimi 
başqaları ilə bölüşəndə “Qazax, 
adətən, ziyalılar rayonudur”,–deyə 
bir cavab alırdım. Bəli, bu, bir 
danılmaz faktdır ki, Qazax həmişə 
şairləri, yazıçıları, sənət adamları, 
digər tarixi şəxsiyyətləri ilə tanınıb. 
Amma, bu, o demək deyil ki, min 
hektarlarla torpaq sahələri boş 
qalmalıdır, fərdi pay torpaqları 
əkilməməlidir, heç kim əlini ağdan-
qaraya vurmamalıdır...

İndi, xüsusilə, son 3-4 ildə 
nəinki o fikrimdən birdəfəlik daşın-
mışam, həm də artıq müqayisə, 
təhlil aparmağa başlamışam. 

Niyə o biri rayonda çiyələk 
əkilmir, Qazaxda əkilir? Torpağı, 
adamları, imkanları Qazaxdan 
da çox... Əslində, çox sevindi-
rici bir məqamdır. Qazax artıq 
kənd təsərrüfatının inkişafı ilə də 
əməlli-başlı seçilməyə başlayıb, 
hətta nümunə göstərilir. Doğru-
dur, bir çoxu bunu rayonun yeni 
rəhbərliyinin adamları torpağı 
əkib-biçməyə həvəsləndirməsi, 
onlar üçün hər cür şərait ya-
ratması, neqativ halların kökü-
nün kəsilməsinə nail olması ilə 
əlaqələndirir. Əslində, bu amili 
danmaq insafsızlıq olardı. Rəcəb 
Babaşov rayon icra hakimiyyətinin 
başçısı təyin olunan vaxtdan 
bu günə kimi hər gün, adamla-
rın yanındadır. Təsərrüfatlarına 
gedir, işləri, problemləri ilə 
maraqlanır, başlıcası isə kömək 
göstərir, həvəsləndirir, su, tex-
nika məsələlərini həll edir, rayo-
na lazımi dərman preparatları 
gətirilməsinə nail olur. Amma 
bütün bunlara baxmayaraq, rayon 
rəhbəri əhali ilə hər görüşdə, 
müşavirədə, qəbullarda, fərdi 
söhbətlərdə dönə-dönə qeyd edir 
ki, kənd təsərrüfatının inkişafı, 
adamların yenidən torpağa, əkib-
becərməyə həvəs göstərməsi 
cənab Prezidentimizin apardığı 
məqsədyönlü aqrar siyasətin, 

islahatların nəticəsidir. Elə sadə 
adamlar da rayon rəhbərinin 
fikirləri ilə tam razıdırlar və 
özlərinin etiraf etdiyi kimi, “bizim 
əlimizi çörəyə çatdıran Preziden-
timizdir” fikrini addımbaşı onların 
dilindən eşitmək mümkündür. 
Qazaxda bir fermer dönə-dönə xa-
hiş etdi ki, adını çəkməyim. Dedi 
ki, torpaq başlı-başına ona görə 
buraxılmışdı ki, texnikaya yaxın 
düşmək mümkün deyildi. Çatışma-
yan texnikadan da bəzi işbazlar 
qazanc əldə etmək üçün “qiymət 
oxuyurdular”. Ziyanvericilərə qarşı 
dərman almaq üçün üstündə bir 
“şapka” da istəyirdilər. İndi tex-
nikamız da var, dərmanımız da, 
suyumuz da...

Fermerin söhbəti mənə ölkə 
Prezidenti İlham Əliyevin bu il iyul 
ayının 31-də keçirdiyi müşavirədə 
dediyi aşağıdakı sözləri xatırlatdı: 
“Fermerlərə əlavə güzəştlər edilir. 
Texnika ilə bağlı təminat yüksək 
səviyyədədir. Bu il 700-dən çox 
texnikanın satılması artıq təmin 
edilibdir. Əvvəlki illərdə böyük say-
da kənd təsərrüfatı texnikasının 
alınması hesabına biz bu sahənin 
inkişafına nail ola bildik. Əlbəttə, 
burada müasir texnologiyalar, 

müasir suvarma sistemləri əsas 
rol oynayır. İndi Azərbaycanda 
azot gübrəsi zavodu da fəaliyyət 
göstərir. Yəni, xaricdən azot 
gübrəsinin alınmasına ehtiyac qal-
mır. Pivot tipli suvarma sistemləri 
Azərbaycanda istehsal edilməyə 
başlamışdır. Yəni, bu sahədə 
biz özümüzü təmin etmək üçün, 
əlbəttə ki, çox ciddi addımlar atı-
rıq. Əminəm ki, növbəti illərdə bu 
sahədə daha da böyük nəticələr 
əldə ediləcək”.

...Artıq sübut olunub ki, 
Qazaxda torpağa nə əksən, 
bitəcək. Sadəcə, bir qədər zəhmət 
çəkməlisən, təşəbbüskar olma-

lısan, nəyin səmərə verəcəyini, 
nəyin faydalı olmayacağını 
bilməlisən.

O gün “Göyəzən.az” saytı-
nın (bu sayt özünün operativliyi, 
rəngarəng yazıları ilə seçilir) 
bir məlumatında oxuyuram ki, 
rayon icra hakimiyyətinin başçısı 
Qazax sakini Nüsrət Aşırovun 
yeni yaratdığı çiyələk sahəsində 

olub, görülmüş işlərlə maraqlanıb. 
Təsərrüfat rəhbəri deyib ki, ilk 
dəfədir bu cür məhsul becərmək 
qərarına gəlib və bu məqsədlə də 
Çaylı kəndi ərasizində 4 hektar 
ərazidə çiyələk sahəsi salıb. 
Maraqlıdır ki, fermer çiyələk 
haqqında bütün elmi-praktiki 
biliklərə malik olduğunu nüma-
yiş etdirib. Qeyd edib ki, bu gün 
istehlakçıların ən çox maraq 
göstərdiyi giləmeyvələrdən biri 
olan çiyələyin dünya bazarında 
xüsusi yeri var. O, məhsuldarlığı 
daha yüksək, saxlama müddəti 
çox, süfrəlik və mürəbbəlik olan, 
İspaniyadan gətirilən “Albion” 

sortu barədə ətraflı məlumat 
verib. N.Aşırov çiyələk şitillərinin 
ötən ilin avqust ayında əkildiyini, 
1 hektara təxminən 50-55 min 
ədəd şitil köçürüldüyünü vurğu-
layıb. Əkilən şitillərin 4 il məhsul 
vermək qabiliyyətinə malik oldu-
ğunu, 1 şitildən birinci il 700-800 
qram, ikinci il isə 1 kiloqramdan 
da çox məhsul götürüləcəyini 
söyləyib. Təsərrüfat sahibi yüksək 
məhsuldarlıq əldə etmək üçün 
bütün aqrotexniki qaydalara əməl 
olunduğunu və xüsusi qulluq 
göstərildiyini vurğulayıb. 

Çiyələyin becərmə texnolo-
giyası haqqında məlumat verən 
N.Aşırov bildirib ki, çiyələk əkilən 
sahələrdə işlər ilboyu aparılır. 
Əvvəlcə torpaq əkinə hazırlanır, 
peyin verilir. Suvarma damcı üsulu 
ilə aparılır. Bu üsulla suya həm 
qənaət edilir, həm də su bitkilər 
arasında bərabər paylanır, torpaq 
qaysaqlanmır, yumşaq qalır, 
beləliklə də alaq otlarının azalma-
sına, məhsuldarlığın yüksəlməsinə 
nail olunur. 

N.Aşırovun sözlərinə görə, 
zərərvericilərə və xəstəliklərə 
qarşı mübarizə tədbirləri də 
vaxtında aparılmalıdır. Təsərrüfat 
rəhbəri qeyd edib ki, bu çiyələk 
sortunun üstün cəhətlərindən biri 
də odur ki, ilin bütün fəsillərində 
məhsul götürmək olur. Aprel 
ayından çiyələk dəriminə başla-
nıldığını bildirən N.Aşırov hava 
şəraiti yaxşı olarsa, dərimin no-
yabr ayına kimi davam edəcəyini 
deyib. 

Məlumat verilib ki, sahədən 
hər gün 250-300 kiloqram çiyələk 
dərilir. Dərim zamanı burada 20 
nəfərə yaxın işçi çalışır.

N. Aşırov: “Bazarda alıcılıq 

qabiliyyəti də yaxşıdır. Sağ olsun 
ölkə başçımızı, bu imkanları o, 
bizə yaradıb. Yaxşı dolanıram, 
gəlirimdən razıyam. Ona görə 
də gələcəkdə bu sahəni daha da 
genişləndirməyi planlaşdırıram. 
Bir vaxtlar bütün bunlar bizə 
yuxu kimi gəlirdi. İndi görürük ki, 
ölkəmizdə kənd təsərrüfatı necə 
sürətlə inkişaf edib. Meydanlarda 
çərənləyənlər, əllərini 
ağdan-qaraya vurma-
yanlar xəcalət çəksinlər. 
Bizim ölkədən, bizim 
Prezidentimizdən yaxşı 
ünvan, yaxşı ad tanımı-
ram. Atalarda bir məsəl 
var: “Aşıq gördüyünü 
çağırar”. Mən ki, bunları 
görürəm, həyatımda hiss 
edirəmsə, sənin şər-
böhtanın keçməz axı, ay 
“həqiqət carçısı”! 

...Yuxarıda qeyd 
etdik ki, Qazaxda kənd 
təsərrüfatının bütün sahələri in-
kişaf edib. Qəzetimizdə vaxtaşırı 
yazılar vermişik. Kartofçuluğun, 
baramaçılığın inkişafından, əldə 
edilmiş nailiyyətlərdən söz açmı-
şıq. Elə sahələr var ki, yalnız son 
illər inkişaf etməyə başlayıb və 
onlardan biri də tütünçülükdür. 
Adamlar artıq gəlir götürməyə 
başlayıblar. Belə olmasaydı, 
tütün sahələri ilbəil artırılmazdı. 
Təsəvvür edin ki, üç il qabaq 
ilk dəfə cəmi 10 hektar sahədə 
tütün yetişdirildiyi halda, hazırda 
bu rəqəm 65 hektara çatdırılıb. 
Ölkə başçısının 10 avqust 2017-
ci il tarixli sərəncamı ilə qəbul 
edilmiş “Azərbaycan Respubli-
kasında tütünçülüyün inkişafına 
dair 2017–2021-ci illər üçün 

Dövlət Proqramı” rayonda bu 
sahəyə diqqətin artırılmasına bir 
təkan oldu. İki il qabaq 50 hektar 
sahədən 80 tondan çox məhsul 
əldə olunmuşdusa, keçən il 98 
tona yaxın qurudulmuş tütün 
tədarük edilərək “İlham-M” MMC-
yə təhvil verilib.

Böyük potensiala malik, iqti-
sadi cəhətdən gəlirli sahələrdən 
hesab olunan tütünçülük həm də 
rayonda yeni iş yerlərinin açılma-
sı baxımından böyük əhəmiyyət 
kəsb edir. Təsadüfi deyil ki, cari 
ildə rayonun Kəmərli, Qaymaqlı, 
Aslanbəyli, İkinci Şıxlı, Birinci 
Şıxlı, Yuxarı Salahlı, Orta Salahlı, 
Aşağı Salahlı, Kosalar, Cəfərli, 
Hüseynbəyli, Çaylı, Daş Sa-
lahlı, Dəmirçilər, Alpout, Fərəhli 
kəndlərində 65 hektar sahədə 
tütün əkilib. 

Tütünçülər bu il keçən 
ildəkindən də çox məhsul 
götürmək üçün bütün aqrotexniki 
tədbirlərə ciddi əməl ediblər. Artıq 
xeyli müddətdir ki, tütün dəriminə 
başlanılıb. Kəndlilər tütün dərimini 
vaxtında və itkisiz başa çatdırmaq 
üçün məhsulu sahələrdə hazırla-
nan xüsusi yerlərdə ipə düzərək 

qurudurlar. Bu günə kimi 125 
tondan çox ton yaş tütün tədarük 
olunub.

Ermənistanla 168 kilometr 
sərhəddi olan, mənfur düşmənlə 
üzbəüz dayanan bir rayonda digər 
sahələr kimi, kənd təsərrüfatının 
da bu qədər inkişaf etdirilməsi 
ikiqat fərəh doğurur. Bu, qazaxlıla-
rın torpağa nə qədər bağlı olduğu-
nu bir daha sübut edir. İndi hamı 
işdən-gücdən danışır, yetişdirdiyi 
məhsulla fəxr edir, biznes plan-
larını yaxınları ilə bölüşür. Qazax 
bu gün biznes mühitinə bürünmüş 
bir rayona çevrilir. Bu günlərdə 
ölkə Prezidentinə ünvanlanmış bir 
məktubu olduğu kimi dərc edirik: 

“Çox hörmətli cənab 
Prezident!

Sizin sərəncamınız 
əsasında icra edilən və mühüm 
sosial layihələrdən biri olan 
özünüməşğulluq proqramında 
biz də iştirak etdik. Hər biri-
mizin ideyasına uyğun olaraq 
təsərrüfat şəraitimizə baxış keçi-
rildi və təlim kursuna cəlb olun-
duq. Təlim kursunu bitirdikdən 
sonra qiymətləndirmədən 
uğurla keçərək biznes planımıza 
uyğun aktivlərlə təmin edildik. 
Verilən aktivlərin kəmiyyət və 
keyfiyyətindən çox razıyıq.

Cənab Prezident, bu məktubu 
yazmaqla Sizə minnətdarlığımızı 
bildirmək istəyirik. Siz hər bir uc-
qar kənddə yaşayan Azərbaycan 
vətəndaşının qayğısına qaldığı-
nızı bir daha sübut edərək, biz 
aztəminatlı ailələri sevindirdiniz, 
bizə öz ailə təsərrüfatımızı qur-
maq üçün şərait yaratdınız. İna-
nırıq ki, özünüməşğulluq proq-
ramı nəticəsində Azərbaycanda 
işsizlik qısa müddətdə tamamilə 
ləğv olunacaq, bir ideyası olan 
hər hansı işaxtaran öz ailə 
təsərrüfatlarını yaradaraq daha 
çox gəlir əldə edəcək.

Cənab Prezident, biz 

hər birimiz öz ailəmiz adın-
dan Sizə təşəkkür edir və 
Azərbaycanımızın daha da 
inkişafı üçün həyata keçirdiyiniz 
işlərinizdə uğurlar arzulayırıq. 
Allah Sizi və doğmalarınızı 
qorusun!

Hörmətlə,
Lahıcov Qorxmaz Zahid oğlu,
İbrahimov Firudin Nizami oğlu,
Vəliyeva Gülnar Vəlixan qızı,
Məmmədova Pərvanə Rafiq 

qızı və başqaları.
Azərbaycan Respublikası, 

Qazax rayonu”

...Qazaxda kimi danışdırsan 
bu cür fikirlər söyləyəcək, razılı-
ğını bildirəcək, yenicə tikib başa 
çatdırdığı kürsülü evini, aldığı təzə 
maşınını göstərəcək, gələcək 
planlarından danışacaq. Təbii ki, 
çatışmazlıqlar da var, narazı qalan 
da, gileylənən də. Lakin bunlar 
çox azdır. Lap dəryada damla 
kimi. Tezliklə o damla da dəryanın 
qoynunda itib batacaq, əriyəcək, 
sular tam durulacaq. Çünki adam-
lar firavan yaşamağa başlayıb 
və bunu onlara bəxş edənlərə 
minnətdardırlar...

Hamlet QASIMOV,  
“Xalq qəzeti” nin 

bölgə müxbiri

Yazının sərlövhəsində bu kənd təsərrüfatı məhsullarından başqa digər məhsulların 
da adlarını sadalasaydım, yəqin ki, onu, yalan olmasın, on dəqiqəyə oxuyub qurtar-
maq olmazdı. Çünki indi Qazaxda yetişdirilməyən məhsul yoxdur. Bu rayon son illər 

çox dəyişib. Özü də təkcə sərhəd rayonunun xarici görünüşü deyil, həm də iqtisadiyyatı, 
mədəniyyəti, səhiyyəsi, təhsili və digər sosial sahələri yeniləşib. Əslində, sadaladığımız bu 
sahələrin hər biri geniş yazı mövzusudur. Yəni, nə qədər müsbət fakt varsa, həmin sahələrin 
işində açıq-aşkar hiss olunur.

Qazaxda 
tütün də yetişdirilir, 
taxıl da, çiyələk də...

Müqavilənin operatoru 
kimi çıxış edən BP şirkəti ən 
çox paya malik idi. Dünya-
nın 7 ölkəsinə mənsub olan 
11 neft şirkəti sonradan bir 
araya gələrək konsorsium 
yaradaraq Azərbaycan Dövlət 
Neft Şirkəti ilə birlikdə Xəzər 
dənizinin Azərbaycan sek-
torunda olan “Azəri”, “Çıraq” 
yataqlarının və “Günəşli” 
yatağının dərinlikdə yerləşən 
hissəsinin müştərək işlənməsi 
haqqında saziş imzaladılar. 
Müqavilə çərçivəsində “Çıraq” 
neft yatağından hasil edilən 
neftin ixracına 1999-cu ildə 
başlanıldı. Əvvəlcə 4 platfor-
madan gündəlik 674 min bar-
rel neft ixrac edildi ki, bunun 
da 131 min barreli “Çıraq”, 
qalanı isə “Azəri” yatağında 
hasil olunurdu. Yeni əsrdən 
etibarən isə Azərbaycan Ba-
kı-Tbilisi-Ceyhan neft kəməri 
ilə neft ixracını gündəlik 
olaraq 1 milyon barreldən çox 
artıra bildi. 

“Əsrin müqaviləsi” sonra-
dan 19 ölkənin 41 neft şirkəti 
ilə 30-dək sazişin imzalan-
ması ilə davam etdirildi. Bu 
müqavilə həm karbohidrogen 
ehtiyatlarının miqdarına, həm 
də qoyulan sərmayələrin 
həcminə görə dünyada bağla-
nan ən iri sazişlərdən biridir. 

İmzalanan neft sazişləri 
üzrə Azərbaycanın neft 
sənayesinin inkişafı üçün 
nəzərdə tutulan 64 milyard 
ABŞ dolları investisiya 
qoyuluşunun 57,6 milyard 
dolları dəniz yataqları-
nın mənimsənilməsinə və 

perspektivli strukturlarda 
axtarış-kəşfiyyat işlərinin 
aparılmasına yönəldilmişdi. 
Nəhayət, 1999-cu ilin dekab-
rında Azərbaycanın “mənfəət 
nefti” ilə doldurulan ilk tankeri 
dünya bazarlarına çıxarıldı. 
Nəticədə enerji resursları 
ölkəmiz üçün təkcə dövlət 
gəlirlərinin artması mənbəyi 
deyil, həm də ciddi geosiyasi 
alətə çevrildi. 

Azərbaycan artıq dünya 
enerji təhlükəsizliyinə töhfə 
verən ölkələrdən sayılır. Digər 
maraqlı məqamı da qeyd 
etmək yerinə düşər ki, qlobal 
arenada enerji təchizatçısı 
kimi Azərbaycanın müstəqil 
beynəlxalq siyasət həyata 
keçirmək imkanları 
möhkəmləndi. Geosiyasi 
mövqelərimizin güclənməsi 
ilə yanaşı, bu müqavilə, 
eyni zamanda, Azərbaycan 
iqtisadiyyatına, əhalinin sosial 
rifahına ciddi müsbət təsirlər 
göstərdi.

“Əsrin müqaviləsi” 
ölkəmizin beynəlxalq mövqe-
yini gücləndirdi, xarici investi-
siya axınını sürətləndirdi. Bu 
investisiyaların böyük bir qis-
mi enerji sektoruna yönəlsə 
də, sözügedən sərmayələrin 
ölkə iqtisadiyyatının digər 
sferalarına və işsizlik kimi 
sosial problemlərə müsbət 
mənada təsirsiz qalmadı. 
Beləliklə, 1994-cü ildən baş-
layaraq Azərbaycan qlobal 
enerji bazarının ən böyük 
iştirakçıları ilə rəsmi şəkildə 
əməkdaşlığa başladı. Atəşkəs 
sazişi və “Əsrin müqaviləsi” 

nəticəsində ölkə iqtisadiy-
yatının ən uzunmüddətli 
tənəzzül prosesi dayandırıldı 
və 1995-ci ildən başlayaraq 
tərəqqi meyilləri müşahidə 
edildi. Əgər ölkə iqtisadiy-
yatı 1994-cü ildə 11,8 faiz 
kiçilmişdisə, 1995-ci ildə 1,3 
faiz artım dərin depressiya-
nın sonu oldu. Təbii ki, hələ 
sürətli inkişaf dövrü qarşıda 
idi. Azərbaycan nefti ilk dəfə 
2005-ci ildə Bakı-Tbilisi-Cey-
han neft kəməri ilə dünya 
bazarına çıxacaq və külli 
miqdarda neft gəlirləri ölkənin 
inkişafında, infrastrukturun 
bərpasında və sosial imkan-
ların genişlənməsində, büdcə 
gəlirlərinin artmasında ciddi 
rol oynayacaqdı. 

“Əsrin müqaviləsi”nin 
davamı və onun yaratdı-
ğı imkanlar kontekstində 
2017-ci ildə Azərbaycan 
daha bir strateji layihəyə 
imza atdı. Prezident İlham 
Əliyevin rəhbərliyi ilə həyata 
keçirilən enerji strategiyası 
2050-ci ilədək ölkəmizin 
neft hasilatının sabit şəkildə 
davam etdirilməsini, dövlət 
gəlirlərinin artırılmasını və 

eləcə də qeyri-neft sekto-
runun inkişafı üçün maliyyə 
təminatını formalaşdırmaq-
dadır. “Azəri-Çıraq-Günəşli” 
neft-qaz yataqları blokunun 
işlənməsi üzrə sazişin uza-
dılmasında diqqətçəkən bir 
məqam da odur ki, qlobal in-
vestorlar artıq tam əmindirlər 
ki, Prezident İlham Əliyevin 
rəhbərliyi ilə Azərbaycan 
investisiyalar üçün etibarlı 
və təhlükəsiz ölkə hesab 
olunur. “Əsrin müqaviləsi”nin 
Azərbaycanın milli maraqları-
na tam cavab verməsi ilə ya-

naşı, “Yeni əsrin müqaviləsi” 
ölkəmizin müasir iqtisadi 
gücünə uyğun olaraq şərtlərin 
daha da yaxşılaşdırılmasına 
imkan yaratdı. 

Bu gün respublikamız 
artıq regionun ən inkişaf 
etmiş ölkəsidir. Azərbaycan 
regional proseslərə təsir im-
kanlarına malik olan dövlətdir. 
1994-cü ildə Azərbaycan 
iqtisadiyyatının kiçik olmasına 
baxmayaraq, bağlanan “Əsrin 
müqaviləsi”ndə ölkəmizin ma-
raqlarını qorumaq mümkün 
oldu. O zaman Azərbaycanın 

ümumi daxili məhsulunun 
həcmi 374 milyon manat idi. 
Ötən müddətdə ümumi daxili 
məhsulun həcmi 161 dəfə 
artıb. Büdcə gəlirlərimiz isə 
cəmi 100 milyon manat idi. 
Buna baxmayaraq, “Əsrin 
müqaviləsi”ndə şərtlər dövlət 
və milli maraqlarımıza uyğun 
şəkildə xarici şirkətlərlə 
razılaşdırıldı. Bu da, təbii 
ki, birbaşa ümummilli lider 
Heydər Əliyevin siyasi iradəsi 
nəticəsində mümkün oldu. 

Artıq Azərbaycan 
tamamilə fərqli mövqedədir, 
ölkəmizin iqtisadiyyatı 1994-
cü illə müqayisədə xeyli 
inkişaf edib. Bu kontekstdə 

“Yeni əsrin müqaviləsi” 
Azərbaycana 3,6 milyard dol-
lar bonusu əldə etmək imkanı 
verəcək. Qeyd etdiyim kimi, 
1994-cü ildə Azərbaycanın 
dövlət gəlirləri çox az idi. 
O zaman imzalanan “Əsrin 
müqaviləsi”nə əsasən, 
Azərbaycana xarici şirkətlər 
tərəfindən 300 milyon dollar 
bonus ödənilmişdi. Ötən 
müddət ərzində iqtisadiy-
yatımızın inkişaf etməsi və 
Azərbaycanın mövqeyinin 
daha da güclənməsi əldə 
edilən bonusun həcminin 12 
dəfə artmasına gətirib çıxartdı 
ki, bu da nəticə etibarilə 
respublikamıza xarici valyuta-
nın daxil olması baxımından 
vacibdir. 

“Yeni əsrin müqaviləsi” 
çərçivəsində Azərbaycan 
iqtisadiyyatına 40 milyard 
dollar investisiya qoyula-
caq. Bu, həm neft sekto-
runun inkişafı baxımından 
əhəmiyyətlidir, həm də neft 
sektoruna yardımçı sahələrin, 
hətta qeyri-neft sektorunun 
inkişafını stimullaşdıran bir 
amildir. Çünki bütün hallarda 
neft sektoruna yönəldilən 

investisiya həm də qeyri-neft 
sektorunun inkişafı üçün bir 
maliyyə təminatı formalaş-
dırır. Sazişdə Azərbaycanın 
mənfəət neftinin səviyyəsinin 
75 faiz nəzərdə tutulması isə 
imkan verəcək ki, hasilatın 
pay bölgüsündə mövcud 
səviyyəni qoruyub saxlaya 
bilsin.

Beləliklə, Azərbaycan 
bu gün azsaylı ölkələrdən 
biridir ki, enerji resursla-
rını ölkənin sosial-iqtisadi 
inkişafı məqsədi ilə ciddi 
avantaja çevirə bilib. Əlbəttə 
ki, bu strategiyanın əsası 
1994-cü il sentyabrın 20-də 
“Əsrin müqaviləsi”nin im-
zalanması ilə qoyulub. Bu 
müddət ərzində hökumətin 
həyata keçirdiyi müstəqil 
enerji siyasəti ölkəmizin 
qlobal enerji təhlükəsizliyində 
oynadığı rolu daha da 
möhkəmləndirməklə yanaşı, 
xalqın maraqlarını, dövlətin 
təhlükəsizliyini və regionun 
inkişafını da nəzərə almaqla 
uğurlu siyasət həyata keçirib. 

Hazırda qeyri-neft 
sektorunun inkişafı 
istiqamətində atılan mühüm 
addımları və iqtisadiyyatın 
şaxələndirilməsi proqram-
larının həyata keçirilməsini 
postneft dövrünə hazırlıq 
kimi qiymətləndirmək olar.

 Vüqar BAYRAMOV, 
İqtisadi və Sosial 

İnkişaf Mərkəzinin sədri, 
iqtisadçı-ekspert 

“Əsrin müqaviləsi” ilə Azərbaycan beynəlxalq 
enerji bazarında nüfuzlu iştirakçıya çevrilib

Ümummilli lider Heydər Əliyev tərəfindən 
təməli formalaşdırılan enerji siyasəti “Əsrin 
müqavilə”si ilə dünyanın ilk neft hasilat-

çılarından olan Azərbaycanı beynəlxalq enerji 
bazarında birbaşa iştirakçıya çevirdi. Beləliklə, 
25 il əvvəl dünyanın müxtəlif ölkələrini təmsil 
edən şirkətlərin nümayəndələri Bakıda bir 
araya gələndə çox az adam düşünürdü ki, qısa 
müddətdən sonra Azərbaycan Avropanın enerji 
təhlükəsizliyinin təmin olunmasında aparıcı 
ölkələrdən birinə çevriləcək.


